
Pennod 30
Ymchwil a datblygu 

Mae ymchwil a datblygu yn hanfodol heddiw er mwyn i fusnesau allu cystadlu mewn marchnad ddynamig. 
Mae’n cynnwys nodi syniadau newydd a’u troi nhw’n gynhyrchion, yn wasanaethau ac yn brosesau. Mae 
busnesau sy’n buddsoddi mewn ymchwil a datblygu yn cael eu hystyried yn fusnesau arloesol, sydd bob 
amser yn ceisio dod â syniadau a chynhyrchion newydd i’r farchnad.

Arloesi

Datblygu dyfais yn fasnachol.

Yr enw ar gyflwyno syniad newydd i’r farchnad yw ‘arloesi cynnyrch’. Yr enw ar wneud hynny yn y gweithle 
yw ‘arloesi proses’. Nid yw arloesi yn rhad ac mae’n rhaid i fusnesau roi adnoddau er mwyn cyflwyno 
cynnyrch newydd i’r farchnad. Mae llywodraethau’n ceisio annog arloesi yn y gymuned fusnes oherwydd 
bydd diwylliant o arloesi yn helpu i dyfu’r economi gyfan, gan greu cyflogaeth a chyfoeth.

Ymchwil

Ymchwil yw ymholi i, a darganfod, syniadau newydd. 

Mae’r dulliau a ddefnyddir i gynhyrchu syniadau newydd yn cynnwys:

• Ymchwil bur – ymchwil i ddarganfod sut neu pam yn unig, heb unrhyw amcan o ran cynnyrch. Mae’r
math hwn o ymchwil yn cael ei wneud yn aml gan brifysgolion neu sefydliadau ymchwil.

• Ymchwil labordy – er enghraifft, profi cyfansoddion fferyllol newydd ar anifeiliaid.
• Gwerthuso cynhyrchion presennol – oes problemau gyda’r cynnyrch hwn? Sut gall y problemau hynny

gael eu datrys?
• Trafod syniadau trwy ddefnyddio grwpiau trafod – meddwl y tu allan i’r bocs, syniadau newydd ar gyfer

datrys problemau presennol.

Datblygu

Datblygu yw’r broses sy’n newid syniadau sy’n deillio o’r broses ymchwil yn gynhyrchion neu’n brosesau 
sy’n ddichonadwy yn fasnachol.

Mae datblygu yn broses gostus a chymhleth, sy’n cymryd blynyddoedd lawer ar gyfer rhai cynhyrchion. 
Cafwyd y syniad gwreiddiol ar gyfer Concorde yn 1962, ond ni ddechreuodd wasanaethu’n rheolaidd tan 
1975. Gall datblygu deunyddiau fferyllol gymryd blynyddoedd wrth iddyn nhw symud trwy’r camau profi 
gwahanol hyd nes cael eu cymeradwyo.

Mae’n bwysig bod busnesau’n gostwng amser datblygu cynhyrchion newydd. Cylchredau oes cynnyrch 
byrrach yw’r norm erbyn hyn. Cyn troad y ganrif, gallai model car bara degawd, gydag ambell fân newid. 
Erbyn hyn, er mwyn i wneuthurwyr moduron barhau’n gystadleuol, lansio model newydd neu ailwampio 
model presennol yn helaeth dair gwaith y degawd yw’r norm. Gall datblygu fod yn ddrud tu hwnt, gan gostio 
cannoedd o filiynau o bunnoedd i wneuthurwyr ceir, ond hyd yn oed ar ôl gwneud hynny, nid oes sicrwydd o 
lwyddiant. 

Y broses o ddylunio a datblygu cynhyrchu

Mae nifer o gamau gwahanol i ddatblygu cynhyrchion newydd:

1  Nodi problem 
2. Ymchwil 
3. Datblygu syniadau ac atebion i ddatrys y broblem
4. Datblygu prototeipiau
5. Dyluniad terfynol
6. Profi 
7. Gweithgynhyrchu a lansio. 
 

Pam buddsoddi mewn Ymchwil a Datblygu?

Mae angen ymchwil a datblygu ar fusnesau oherwydd bod gofynion cyson yn y rhan fwyaf o farchnadoedd 
am ddyfeisio ac arloesi er mwyn cadw i fyny â’r gystadleuaeth a denu cwsmeriaid. Mae angen cynhyrchion 
newydd nid yn unig er mwyn i fusnes dyfu, ond hefyd i oroesi. Y sefyllfa yn aml, fodd bynnag, yw y gall 
busnesau eraill aros i eraill fentro lansio cynhyrchion neu dechnolegau newydd ac yna symud i farchnad wedi 

Lansio cynhyrchion
 newydd er mwyn

bod yn fwy 
cystadleuol

Lleihau costau 
a gwella
 delwedd
 y cwmni

Gwella’r amgylchedd 

ei wneud yn 

i’r syniad gael ei brofi. Mae’r ymadrodd, ‘yr ail lygoden sy’n cael y caws’, yn un sy’n werth ei gofio ac mae 
ymddygiad ‘copïo’ yn aml yn talu ar ei ganfed.

Pa fath o gwmnïau sy’n dibynnu ar ymchwil a datblygu?

I gwmnïau fferyllol, awyrennau ac electroneg, mae ymchwil a datblygu yn ganolog i’r cwmni – heb 
gynhyrchion newydd, byddan nhw’n marw. Y rheswm am hyn yw ei bod hi’n sicr y bydd eu cynhyrchion 
presennol yn ddiangen o fewn nifer cymharol fach o flynyddoedd, wrth i gwsmeriaid fynnu fersiynau newydd, 
gwell.

I ail grŵp, sy’n cynnwys gwneuthurwyr ceir a’r diwydiant adeiladu, mae rôl bwysig i ymchwil a datblygu: ond, 
yn y diwydiannau hyn, gall fod elfen o aros i weld beth mae’r gystadleuaeth yn ei wneud. Er enghraifft, dim 
ond ar ôl lansio’r SUV llwyddiannus cyntaf (Cerbyd at Ddefnydd Chwaraeon) y gwelwyd lluniau o’r Qashqai, y 
Duster, yr Evoque a’u tebyg mewn adrannau dylunio mewn cwmnïau moduro mawr.

I drydydd grŵp, gall ymchwil a datblygu gamu o’r neilltu – daw marchnata i’r amlwg yn hytrach. Mae’r grŵp 
hwn o ddiwydiannau yn cynnwys adwerthwyr, a’r cyfan y maen nhw’n ei wneud yn aml yw benthyg syniadau 
oddi wrth ei gilydd.

Busnesau’r Deyrnas Unedig ac ymchwil a datblygu 

Yn y gorffennol, Prydain oedd yn arwain y byd o ran gwaith ymchwil. Dangosodd un astudiaeth fod dros 50% 
o’r holl ddyfeisiau a’r cynhyrchion canlynol yn y 60 mlynedd diwethaf sydd wedi cael effaith fawr ar ffyrdd 
pobl o fyw wedi cael eu dyfeisio’n wreiddiol gan fusnesau Prydeinig, dyfeiswyr Prydeinig neu wyddonwyr 
ymchwil Prydeinig.

Fodd bynnag, mae’n rhaid cynnwys ymchwil a datblygu yn y gyllideb, gan ei fod yn weithgaredd busnes 
drud tu hwnt. Mae’n rhaid i gwmnïau ailfuddsoddi elw mewn ymchwil a datblygu er mwyn tyfu. Ers sawl 
blwyddyn, mae hanes Prydain o fuddsoddi yn y maes hwn yn un gwael, gyda llawer o gwmnïau’n chwilio 
am enillion ac elw tymor byr. Fe wnaeth cwmnïau o’r fath droi eu cefn ar dwf organig (tyfu o’r tu mewn 
i’r cwmni) o blaid twf allanol haws (trosfeddiannau a chydsoddiadau). Yn fwy diweddar, mae’r duedd hon 
wedi’i gwrthdroi ychydig. Mae busnesau wedi dechrau creu cysylltiadau â phrifysgolion, gan ddarparu cyllid 
a chymrodoriaethau ymchwil, fel y gall y wyddoniaeth a’r dechnoleg ddiweddaraf gael eu defnyddio mewn 
ymchwil a datblygu. Erbyn hyn, caiff arian ei ddefnyddio’n fwy aml ar gyfer ymchwil bur ac mae parciau 
gwyddoniaeth bellach yn gysylltiedig â champws sawl prifysgol, lle y gall cwmnïau bach ddatblygu syniadau 
sydd wedi’u seilio ar waith ymchwil y brifysgol.

Cylchredau oes cynnyrch ac ymchwil a datblygu 

Mae ymchwil effeithiol a datblygu symlach yn byrhau cylchredau oes ac fe’u defnyddir hefyd i ymateb i 
gylchredau oes byrrach. Mae enghraifft y ceir sy’n cael ei defnyddio uchod yn dangos sut mae busnesau’n 
gallu aros yn gystadleuol diolch i ymchwil a datblygu, ond mae hefyd yn gorfodi gwariant uwch yn barhaus ar 
ymchwil a datblygu. 

Un effaith y byrhau hwn mewn cylchredau oes cynnyrch yw bod busnesau bach yn ei chael hi’n anodd 
goroesi oherwydd y costau ymchwil a datblygu canlyniadol. Yn y Deyrnas Unedig, mae Lotus, Rolls Royce ac 
Aston Martin i gyd wedi dod yn rhannau o grwpiau moduro mwy o ganlyniad uniongyrchol i fethu â fforddio’r 
cynnydd mewn costau gwariant ar ymchwil a datblygu, a oedd yn angenrheidiol er mwyn i’r cwmnïau aros yn 
gystadleuol.

Ymchwil marchnata ac ymchwil a datblygu

Mae ymchwil marchnata yn gallu bod yn sylfaen ar gyfer ymchwil a datblygu targedig. Os bydd galw cudd 
(heb ei fodloni) yn cael ei ddarganfod, bydd angen datblygu cynhyrchion i ateb y galw hwn. Mae datblygu 
cynnyrch fel hyn i fodloni galw’r farchnad yn rhan o fod yn gyfeiriedig at y farchnad.

Hefyd, mae ymchwil marchnata’n cael ei ddefnyddio i helpu i ddatblygu cynhyrchion presennol. Mae ymchwil 
marchnata’n cael ei wneud yn barhaus, gyda’r nod o ddarganfod agweddau defnyddwyr at gynhyrchion. Mae 
cynhyrchion yn aml yn cael eu hailwampio a’u hailddylunio i ymateb yn uniongyrchol i ddarganfyddiadau 
ymchwil marchnata.

DS – Camgymeriad cyffredin mae dysgwyr yn ei wneud yw drysu rhwng Ymchwil a Datblygu ac ymchwil 
marchnata. Maen nhw’n wahanol iawn, er y gall ymchwil marchnata arwain at ymchwil a datblygu. Dysgwch 
y diffiniadau’n drylwyr ac ni fyddwch chi’n gwneud y camgymeriad hwn.

Themâu ar gyfer trafodaeth 

‘Mae’n anochel y bydd busnesau nad ydyn nhw’n buddsoddi mewn ymchwil a datblygu yn methu.’ I ba 
raddau ydych chi’n cytuno â’r gosodiad hwn?

Pam mae rhai rhanddeiliaid yn ystyried bod risg yn perthyn i ymchwil a datblygu?

Gwerthuswch gostau a buddion arloesi i fusnes a’i randdeiliaid.

Pam y gwnaeth y busnes o Ganada brynu’r busnes hwn sydd wedi’i leoli yn y Deyrnas Unedig?

Cwmni o Ganada yn prynu cwmni deillio technoleg Prifysgol Caerdydd, Mesuro 

http://www.walesonline.co.uk/business/business-news/cardiff-university-spin-out-technology-
firm-8530959


